
當○遣書諭　皇太子曰比遣淇國公丘福等帥兵征北

虜以其久從征戰授以籌略謂必能任事乃𡨋頑駔愎違

棄朕言拒咈衆論不待各軍齊至輕犯虜營安平侯泣諫

不從同安侯不得已隨往皆没于虜其損威辱國如此若

不再舉殄滅之則虜勢猖獗將爲禍於邊境矣今選將練

兵來春朕決意親征凡國家之事爾當愼重不可忽也遂

命選兩京各衛及陝西山東山西湖廣屬衛騎兵共十餘

萬各賜鈔給行糧皆以來年三月至北京隨征

十月命户部尙書夏原吉議征虜餽運法　上曰工部所

造武剛車足可輸運然道遠人力爲難朕欲以所運糧緣

途築城貯之諒留官軍守護以俟大軍之至此法良便於

是原吉等議用武剛車三萬輛約運糧二十萬石踵軍而

行過十日程築一城再十日程又築一城每城斟酌貯糧

以俟囘軍仍留軍守之如虜覺而遁則躡其後亦如前法

築城貯糧　上然之名所築之城曰殺胡平胡○鎮守寧

夏寧陽伯陳懋將兵敗虜于境外詔進寧陽侯○西域火

州國入貢〈其國東南至肅州一月程卽漢車師前後王地唐之高昌〉○西域哈烈國入

貢〈其國東至肅州一萬一千里卽漢之大宛〉○贊善王汝玉每於　皇太子前

論說賦詩之法　皇太子問楊士奇曰古人爲詩者其高

下優劣何如對曰詩以言志明良喜起之歌南風解慍之

--

詩唐虞之君之志尙矣後世漢高帝大風歌唐太宗雪耻

百王之作則所尙者霸力皆非王道漢武秋風辭志氣已

衰如隋煬帝陳後主所爲則萬世之鑒戒也殿下欲娱意

文事則兩漢詔令亦可觀非獨文辭高古其問亦可裨益

治道如詩人無益之辭不足爲也○皇太子覽眞德秀文

章正宗羡其學識純正楊士奇啟曰德秀所著大學衍義

一書尤有益于爲治皇太子取閱太喜遂命翻刻以賜諸

皇孫及廷臣○上謂行在禮部尙書趙羾曰北京天氣嚴

凝羣臣早朝奏事久立不堪今後朝見畢欲於右順門內

便殿奏事爾與羣臣斟酌可否於是羾同夏原吉胡廣等

議奏每日常朝　上御奉天門百官行叩頭禮侍班俟鴻

臚寺官引謝恩見辭者行禮畢駕御右順門內便殿百官

有事奏者以次入奏無事者退治職務朔望朝如常儀制

曰可命自十一月朔始行之

十一月張輔追獲交趾賊首𥳑定于美良幷獲其僞將相

陳希葛阮宴等檻送京師惟陳季擴鄧景異逃之乂安

詔舉通書史

命吏部試之時松江沈夢萱亦在舉中吏部試撫四夷榜

納卷獨遲衆請斥之尙書取卷閱其首聯云詩曰普天之

下莫非王土率士之濱莫非王臣遽曰是何可斥也遂得

